Áttundi aðalfundur LSE, haldinn á Laugum í Sælingsdal 20. ágúst 2005

Dagskrá, hefðbundin aðalfundarstörf samkvæmt lögum samtakanna. Alls skráðu sig 76 manns á gestalista fundarins.
1. Setning

Formaður LSE, Edda Björnsdóttir setti fund kl. 13:00 og bauð fundarmenn velkomna. Að því búnu tilnefndi hún Bjarna Ásgeirsson sem fundarstjóra og Huldu Guðmundsdóttur og Bergþóru Jónsdóttur sem fundarritara. 

Fundarstjóri flutti síðan kveðjur frá Sveini Runólfssyni landgræðslustjóra og Sturlu Böðvarssyni, þingmanni úr NV-kjördæmi, sem ekki sáu sér fært að þiggja boð um setu á fundinum.

2. Ávörp 

Jón Loftsson skógræktarstjóri ávarpaði fundinn. Hann kynnti að sérstakur starfsmaður á vegum Skógræktar ríkisins ynni nú að sérstöku svæðisskipulagi á landsvísu, í kjölfar slíkrar vinnu sem lokið er við á Norðurlandi. Skógræktarstjóri taldi þýðingarmikið að Landssamtök skógareigenda á Íslandi efldust. Eitt af því sem væri samtökunum mikilvægt væri að eiga samskipti við systurfélög á Norðurlöndum og taka þátt í ráðstefnum af ýmsum toga. Skógræktarstjóri tilkynnti síðan að stofnunin hyggðist færa LSE að gjöf, ferð fyrir einn fulltrúa skógarbænda til Danmerkur á norrænu ráðstefnuna „Skovens værdi i lokalsamfundet i Norden“ sem fyrirhuguð er 29.-30. ágúst nk. hjá skógarskólanum, Skov & Landskab í Nödebo. Í tengslum við ráðstefnuna er boðið til fyrirlestrar á vegum skólans sem ber heitið „Metoder til billigere og bedre foryngelse af skov“. Skógræktarstjóri lagði áherslu á mikilvægi sýnileika Íslendinga á ráðstefnunni, þar sem til hennar er stofnað vegna ályktunar sem samþykkt var á norræna ráðherrafundinum á Akureyri árið 2004.

3. Skýrsla stjórnar

Edda Björnsdóttir, formaður LSE flutti skýrslu stjórnar:

„Ágætu skógarbændur.

Í ár komum við skógarbændur nokkuð vel undan vetri þó vorið og byrjun sumars hafi verið nokkuð rysjótt víða á landinu. Kuldi og þurrkar settu talsvert strik í reikninginn við útplöntun og varð að fresta gróðursetningu á nokkrum svæðum, en úr rættist þegar leið á júní.

Það sem af er sumri hefur víðast gengið vel og ársvöxtur trjáa verið góður.  Þá hafa  blessuð skordýrin verið að mestu til friðs, en þó ber töluvert á dauðum trjám í birkiskógum á Héraði, sem rekja má til faraldra af maðki undanfarin ár. Hlýnandi veðurfar á síðari árum gerir þessum smáu íbúum skógarins lífið mun bærilegra en verið hefur.  Hretin hafa hinsvegar komið í veg fyrir grenilúsafaraldra, þó svo hennar hafi orðið vart á nokkrum svæðum. En þetta segir okkur að við megum eiga von á ýmsum uppákomum í ríki náttúrunnar hvenær sem er.

Ég vil byrja yfirlit um störf stjórnar á að segja frá því hvernig undirbúningur að endurskoðun laga um landshlutabundin skógræktarverkefni hefur gengið frá síðasta aðalfundi. Eins og þið munið sem sátuð þann fund, kom fram tillaga frá allsherjarnefnd sem hljóðar svo;

„Aðalfundur LSE  haldinn að Húnavöllum 12.- 15. ágúst 2004, leggur áherslu á að drög að nýrri löggjöf  um landshlutabundin skógræktarverkefni verði tilbúin til kynningar á næsta haustfundi stjórnar LSE  þannig að hægt verði að ræða drögin á aðalfundum félaga skógarbænda vorið 2005.

Leggja ber áherslu á eftirfarandi atriði við endurskoðunina: 

1. Ein lög fyrir öll verkefnin 2. Einn samningur 3. Áhrif skógarbænda í stjórnum verkefna aukist.

4. Eyða þarf óvissu vegna réttindamála eins og trygginga vegna vinnuslysa hjá skógarbændum.“
Tillagan var samþykkt samhljóða 2004, en svipaðar tillögur höfðu komið fram á aðalfundum LSE árin 2002 og 2003.

Stjórn LSE hafði fengið  Halldór Jónsson hdl. til að vinna  að úrlausn virðisaukaskattsmálsins í samvinnu við Björn Jónsson  framkvæmdastjóra Suðurlandsskóga og Pétur Stefánsson skógarbónda. Það var því farið fram á það við Halldór að hann ynni einnig að endurskoðun laganna um landshlutabundnu  skógræktarverkefnin. Það fór svo að landbúnaðarráðuneytið réði Halldór til að skrifa drög að nýju frumvarpi um  landshlutabundin skógræktarverkefni, sem kafla í heildarlögum um skógrækt í landinu.  Halldór dró sig  jafnframt í hlé frá störfum fyrir LSE. 

Þann 20. mars 2005 hélt landbúnaðarráðuneytið kynningarfund með stjórnum landshlutaverkefnanna og framkvæmdastjórum, þar sem kynnt voru ný drög að umræddu  frumvarpi. Stjórn LSE var ekki boðuð á þann fund, en Hulda Guðmundsdóttir og Jón Hólm Stefánsson, sem eru í stjórn og varastjórn LSE, sátu hann vegna veru sinnar í stjórnum Vesturlands- og Suðurlandsskóga.

Á fulltrúaráðsfundi okkar þann 27. apríl sl. gafst fyrst tækifæri til að kynna frumvarpsdrögin meðal fulltrúa frá aðildarfélögum LSE.  Um þá kynningu sá Þröstur Eysteinsson fagmálastjóri Skógræktar ríkisins. 

Á fundinum var samþykkt að stjórn LSE fundaði með framkvæmdastjórum verkefnanna til að fullvinna tillögur að breytingum við frumvarpsdrögin.  Fundarmenn voru sammála um að mikilvægt væri að stjórnir landshlutaverkefnanna og LSE skiluðu samhljóða áliti. 

Framhaldið varð síðan það, að ráðuneytið kallaði saman fund þann 10. maí sl. með verkefnisstjórunum og fulltrúum frá LSE og sátu Edda Björnsdóttir og Hulda Guðmundsdóttir fundinn af okkar hálfu. Þar voru  allir verkefnisstjórarnir, auk Þrastar Eysteinssonar frá Skógrækt ríkisins og Níelsar Árna Lund frá landbúnaðarráðuneytinu.

Á þessum fundi  var farið ítarlega yfir frumvarpið með tilliti til athugasemda  frá fulltrúaráðsfundi LSE og frá  verkefnisstjórunum. Lögð var áhersla á að drögin yrðu sérlög  sem vörðuðu landshlutabundnu verkefnin.  Síðan var ákveðið að bíða með frekari vinnu, en nú hefur ráðuneytið boðað til framhaldsfundar þann 24. ágúst um endanleg drög. 

Það verður æ mikilvægara að þeir sem að málinu koma skilji að við, skógareigendur, erum þeir sem þurfum að búa við þessi lög í nánustu framtíð og að við erum að leggja drög að uppbyggingu atvinnugreinar sem á eftir að skipta miklu máli fyrir okkur og dreifbýlið í framtíðinni.

Það er stefnt að því að nýtt frumvarp um landshlutabundin skógræktarverkefni verði lagt fram á Alþingi í október/nóvember nk.

Þetta er í stuttu máli það sem varðar þennan lagaundirbúning  og vonandi  ná menn saman í stærstu málunum og geta síðan komið að breytingum sem við kunnum að vilja gera,  við endanlega vinnslu frumvarpsins. 

Stjórnin hélt sinn árlega haustfund 5. nóvember sl. Því miður gátu verkefnisstjórarnir ekki setið fundinn eins og venja er, en haustið var óvenju mikill annatími. Á þessum fundi  var farið yfir tillögur og samþykktir frá síðasta aðalfundi sem snéru á einhvern hátt að stjórn LSE, en aðrar samþykktir höfðu verið sendar viðkomandi  aðilum.  

Stjórnin sótti um  til fjárveitinganefndar  Alþingis  til ráðningar starfsmanns árið 2005 vegna félagslegrar uppbyggingar  LSE , en erindið hlaut ekki afgreiðslu.

Þá var Sigurði Jónssyni og Jóni Hólm falið að ganga frá tillögu fagmálanefndar um  endurskoðun stefnumörkunar LSE í samvinnu við PriceWaterHouse Coopers, en það fyrirtæki leiddi fyrri stefnumörkun. Sigurður Jónsson, Jón  Hólm Stefánsson og Hulda Guðmundsdóttir hafa fylgt málinu eftir og er stefnumörkunin tilbúin frá hendi stjórnar.

Eins og áður hefur komið fram hafði stjórnin  falið Halldóri Jónssyni hdl. að  vinna að úrlausn virðisaukaskattsmálsins fyrir okkar hönd. Þessu máli er nú lokið með ásættanlegri niðurstöðu hvað okkur varðar og sendi ríkisskattstjóri öllum landshlutabundnu verkefnunum bréf þar um  16. maí sl. Þar kemur fram að vsk fyrnist í þessari grein eins og öðrum á 10 árum og leiðréttingaskyldan varir líka í 10 ár. Þá þurfa skógarbændur ekki lengur að undirrita sérstaka yfirlýsingu hjá skattstjórum um virðisaukaskattinn.

Stjórnin vill nota tækifærið og þakka  Birni Jónssyni og Pétri Stefánssyni  fyrir þeirra vinnu við úrlausn þessa máls. 

Á haustfundinn kom Valgerður Sverrisdóttir iðnaðar- og viðskiptaráðherra ásamt Sveini Þorgrímssyni skrifstofustjóra og kynnti stjórnin þeim störf viðarnýtingarnefndar og væntingar stjórnar um aðkomu iðnaðarráðuneytisins að þeirri nefnd. Nefndin hefur starfað vel í vetur og eru nokkrar hugmyndir sem þar hafa komið fram,  jafnvel að fara í úrvinnslu nú í haust. 

Eftir haustfundinn flaug stjórnin austur í Egilsstaði og sótti ráðstefnuna „Þetta getur Ísland“ sem haldin var til heiðurs Sigurði Blöndal áttræðum. Allur skógræktargeirinn á Íslandi stóð að ráðstefnunni, sem var mjög fjölmenn og þótti takast með ágætum. 

Skjólskógar á Vestfjörðum stóðu fyrir  tveggja daga ráðstefnu daganna 16. og 17. mars sl. að Núpi í Dýrafirði  sem bar yfirskriftina „Nýja bújörðin“.  Edda Björnsdóttir og Ásvaldur Magnússon mættu þar fyrir hönd LSE. Ágæt mæting var að Núpi þó veður gerðust válind þessa daga.

Fræðaþing landbúnaðarins  var haldið í febrúar og sat Hulda Guðmundsdóttir það  fyrir okkar hönd.  Þar voru skógræktarmál nokkuð fyrirferðarmikil.

Menntunarmál skógarbænda eru í góðum farvegi því nú hafa öll verkefnin gert samning við Landbúnaðarháskólann á Hvanneyri um  „Grænni skóga“ námskeiðin. Þá er undirbúningur að öðrum áfanga námskeiðanna nokkuð vel á veg kominn og að öllum líkindum byrja þau nú í haust.

Fulltrúaráðsfundur aðildarfélaga og stjórnar LSE var haldinn á Hótel Sögu 27. og 28. apríl sl.  Fundinn sátu 11 fulltrúar skógarbændafélaganna, auk stjórnar LSE. Helsta mál fundarins var að yfirfara og gera athugasemdir við áðurnefnd frumvarpsdrög.  Einnig var farið yfir stefnumörkun LSE og sérstakt svæðisskipulag fyrir Norðurlandsskóga, sem starfsfólk Skógræktar ríkisins og Norðurlandsskóga hefur unnið að í samvinnu við Skipulagsstofnun.  Í því skipulagi  kemur fram markmið Norðurlandsskóga og lýsing á verkferlum og skilgreind er málsmeðferð við afgreiðslu umsókna og gerð skógræktaráætlana fyrir einstaka jarðir. Sambærilegt svæðisskipulag mun taka gildi fyrir allt landið á næstu árum, samkvæmt ákvörðun landbúnaðarráðherra.  

Þann 12. júní sl. tilnefndi stjórn LSE  Eddu Björnsdóttur sem fulltrúa  í fagnefnd skógræktarbrautar Landbúnaðarháskóla Íslands og Huldu Guðmundsdóttur sem varamann.

Ég hef nú farið yfir helstu  störf stjórnar  á liðnu starfsári.  Það er ljóst að næsta starfsár verður nokkuð annasamt, en vonandi  tekst okkur að ná fram þeim markmiðum okkar  sem unnið hefur verið að á undanförnum árum.

Fyrir hönd stjórnar LSE,  20. ágúst 2005.  

Edda Kr. Björnsdóttir  formaður“

4. Endurskoðaðir reikningar lagðir fram

Sigurður Jónsson gjaldkeri samtakanna dreifði reikningum til fundarmanna. 


Rekstrartekjur samtals..............2.695.476,-


Rekstrargjöld samtals...............2.315.711,-


Eigið fé, alls.............................1.113.870,-

Fundarstjóri gaf orðið laust um skýrslu stjórnar og reikninga, en umræður urðu engar. Fundarstjóri bar þá skýrsluna og reikningana upp og var hvorutveggja samþykkt samhljóða. 

Þá mælti Sigurður fyrir fjárhagsáætlun LSE, en hún hafði verið kynnt af hópi C á undirbúningsfundi fyrir aðalfundinn. Fjárhagsáætlunin er eftirfarandi:

Tekjur:

Endurgreiðsla v. vsk.




  350.000

Félagsgjöld





  550.000

Búnaðargjald





  750.000

Framl.landbúnaðarn. Alþingis


             0

Vaxtatekjur





    50.000


Tekjur alls 





1.700.000

Gjöld:

Aðalfundur





   500.000

Fulltrúarráðsfundur




   500.000

Haustfundur LSE




   220.000

Ráðstefnur og námskeið



   150.000

Aðkeypt þjónusta




              0

Stjórnarlaun





   220.000

Bankakostnaður




     10.000

Óviss útgjöld





   100.000


Gjöld samtals





1.700.000

Þá mælti Sigurður nokkur orð um stefnumörkun LSE sem dreift er í fundargögnum en endurskoðun hennar hófst á aðalfundi LSE 2004. Lúkingu hennar var síðan vísað til stjórnar LSE, sem unnið hefur að málinu ásamt fulltrúaráði aðildarfélaganna og fyrirtækinu PARX (áður PricewaterhouseCoopers ehf).  Stefna LSE til 2010 telst þar með mörkuð og afgreidd af hálfu stjórnar LSE og endanlega samþykkt.

Þá mælti Sigurður fyrir óbreyttu árgjaldi til samtakanna, þ.e. 1000,- krónur. Tillagan hafði verið kynnt kynnt af hópi C á undirbúningsfundinum.

5. Kosningar.

Fundarstjóri kynnti að Hulda Guðmundsdóttir gæfi ekki kost á sér til endurkjörs í aðalstjórn LSE. Edda Björnsdóttir formaður tók til máls og gerði grein fyrir því að sú hefð hefði myndast að stjórnarmenn kæmu úr öllum landshlutum, sbr. lagabreytingu um fjölgun stjórnarmanna úr þremur í fimm á árinu 2001.

Melkorka Benediktsdóttir, formaður FsV kvaddi sér hljóðs og  tilnefndi Reyni Ásgeirsson til setu í aðalstjórn LSE, en Reynir er félagsmaður í FsV.

Ekki kom mótframboð.

Fundarstjóri tilkynnti að þar með væri Reynir réttkjörinn til setu í  aðalstjórnar LSE til næstu þriggja ára. 

Þvínæst var komið að kosningu 3ja varamanna til eins árs, skv. lögum samtakanna.

Helga Dóra Kristjánsdóttir tilnefndi þau Álfhildi Ólafsdóttur, Rafn H. Jónsson og Þorstein Pétursson sem varamenn stjórnar. 

Ekki kom mótframboð og fundurinn klappaði fyrir tilnefningunni. Teljast Álfhildur, Rafn og Þorsteinn því réttkjörin sem varamenn til næsta árs.

Þá var komið að kosningu skoðunarmanna reikninga. Helga Dóra Kristjánsdóttir kvaddi sér hljóðs og lagði til að Þorfinnur Þórarinsson og Þrándur Ingvarsson  yrðu aðalskoðunar-menn en varamenn þeirra yrðu Lilja Magnúsdóttir og Torfi Bergsson. Engin mótframboð komu fram og klappaði fundurinn fyrir tilnefningunni. Teljast Þorfinnur og Þrándur þar með skoðunarmenn reikninga LSE fyrir yfirstandandi almanaksár og þau Lilja og Torfi varaskoðunarmenn.
6. Niðurstöður hópavinnu – tillögur hópa A, B, C  & D.

Hópur A -um lögbýli og endurgreiðsluákvæði í lögum:

Margrét Þórðardóttir lagði fram eftirfarandi:

Tillaga A-1

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, samþykkir að lögbýli verði sem fyrr forsenda fyrir þátttöku í landshlutabundnum skógræktarverkefnum.“

Til máls tóku Sigurður Guðmundsson (Möðruvöllum 1), Hulda Guðmundsdóttir (Fitjum), Karl Gunnarsson (Mógilsá) og Birgir Þórðarson (Öngulsstöðum II). Skoðanir voru skiptar um vægi þess að skilgreiningin „lögbýli“ væri nauðsynleg. Fram kom að skilgreiningin væri e.t.v. úrelt m.t.t. mikilvægis umfangsmeiri skógræktar á landinu vegna kolefnisbindingar. Þá var bent á að í ýmsum Evrópulöndum séu til skógareigendur sem búi í borgum en rækti skóg á landsskikum. Þá var bent á að „lögbýli“ er enn mikilvæg skilgreining í ýmsum lögum, t.d. nýsamþykktum jarðalögum og að hugtakið sé mikilvægt fyrir þá sem vilja styrkja byggð í sveit. Þannig væri eðlilegt að bændur hefðu forgang inn í verkefnin, þó aukin skógrækt aðkomumanna væri líka góð. Hvað yrði í framtíðinni kæmi svo í ljós.

Að lokinni umræðu bar fundarstjóri upp tillögu A-1 og var hún samþykkt með þorra atkvæða.
Tillaga A-2

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, samþykkir að endurgreiðsluákvæði í samningum skógarbænda við landshlutabundin skógræktarverkefni verði áfram í þeirri mynd sem þau eru í dag.“

Til máls tóku Hulda Guðmundsdóttir, Torfi Bergsson( Borgarnesi), Björn Ármann Ólafsson og Edda Björnsdóttir. Fram kom sú skoðun að endurgreiðsluákvæðið væri úrelt, t.d. vegna þess mikla „bónuss“ sem ríkið fær af bændaskógræktinni í formi kolefnisbindingar sem nýtist ríkinu. Sú skoðun kom einnig fram að endurgreiðsluákvæðið væri sterkt fyrir ímyndarsköpun búgreinarinnar. Formaður LSE sagðist ekki myndu vilja koma þeirri túlkun á framfæri í lagaumræðunni að sleppa bæri ákvæðinu. Ákvæðið væri lykilatriði þess að talað er um lán til skógarbænda en ekki styrki.

Að lokinni umræðu bar fundarstjóri upp tillögu A-2 og var hún samþykkt með þorra atkvæða.

Hópur B - um kolefnismál:

Björn Ármann Ólafsson mælti fyrir eftirfarandi:

Tillaga B-1

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005,  beinir því til umhverfisráðuneytis og landbúnaðarráðuneytis að ljúka sem fyrst vinnu við gagnagrunn sem skiptir landinu í sjö mismunandi landnýtingarflokka. Þetta er forsenda fyrir því að alþjóðasamfélagið samþykki kolefnisbindingu með skógrækt og landgræðslu.“

Greinargerð:

Alþjóðlegar reglur um hvernig ríki eigi að telja fram kolefnisbindingu með skógrækt og landgræðslu vegna Kyoto-samkomulagsins lágu ekki fyrir fyrr en í desember 2004. Megin inntak þeirra er að ein ríkisstofnun hafi landfræðilegan gagnagrunn þar sem öll skógræktar og landgræðsluverkefni eru kortlögð og landið sé flokkað í sjö landnýtingarflokka. Með þessu er tryggt að ekki sé verið að telja fram kolefnisbindingu með t.d. skógrækt og landgræðslu frá sama svæði – og að tekið verði tillit til skógareyðingar þegar t.d. stækkun þéttbýlis, vegagerð eða aðrar framkvæmdir valda því að skógi sé eytt. Síðan verði vísindalegum aðferðum beitt til að áætla breytingar á kolefnisforða þessara svæða á fyrsta viðmiðunartímabili Kyoto-samkomulagsins 2008-2013. Skógrækt ríkisins í góðri samvinnu við aðra skógræktendur er nú þegar langt á veg komin að uppfylla öll skilyrði um landfræðilegar upplýsingar og kolefnisbindingu skóglenda sem krafist er af alþjóðasamfélaginu. Það sem enn stendur útaf er að landbúnaðar- og umhverfisráðuneyti komi á fót nefndum gagnagrunni sem tekur við upplýsingunum frá skógræktinni, landgræðslunni, Landbúnaðarháskólanum, Bændasamtökunum, Umhverfisstofnun og öðrum sem annast skýrslugjöf um mismunandi landnýtingu vegna Kyoto-samningsins. Þarna vantar semsagt ennþá aðeins herslumuninn til að sú vinna sem unnin hefur verið af skógræktargeiranum í að meta kolefnisbindingu nýtist til fullnustu.

Guðni Guðmundsson (Þverlæk) bar fram fyrirspurn og Karl Gunnarsson (Mógilsá) varð fyrir svörum.  Spurt var við hvað væri átt með „sjö mismunandi landnýtingarflokka“. Um er að ræða skiptingu sem byggir á landflokkun RALA og fleiri (sjá á vefnum: http://www.nytjaland.is/landbunadur/wgrala.nsf/key2/grodur.html)

Guðni samdi og flutti eftirfarandi í tilefni af umræðunni um kolefnisbindingu:

„Löngum hefur Mammon mönnum spillt

Og mörg er gróðalindin

Þegar talið er orðið gott og gilt

Að geta höndlað með vindinn“

Að lokinni umræðunni bar fundarstjóri tillögu B-1 upp og var hún samþykkt samhljóða.

Björn Ármann Ólafsson mælti fyrir eftirfarandi:
Tillaga B-2

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, beinir því til stjórnar LSE að hefja samstarf við landshlutabundin skógræktarverkefni að koma á fót vottunarþjónustu sem markaðssetur kolefnisbindingu hjá skógareigendum.“

Greinargerð:

Kyoto-samningurinn skyldar iðnríki til að meta kolefnislosun með skógareyðingu og kolefnisbindingu með nýskógrækt sem átt hefur sér stað frá og með 1990 þegar losun þeirra af gróðurhúsalofttegundum er metin. Þar sem nýskógrækt er meiri en skógareyðing kemur hún ríkinu til góða og auðveldar því að ná markmiðum sínum í að hefta aukningu á nettó-losun koldíoxíðs. Í löndunum í kringum okkur er nú almennt að myndast innri markaður þar sem iðnaður/einkafyrirtæki geta keypt sér mótvægisaðgerðir fyrir aukningu í losun gróðurhúsalofttegunda. Misjafnt er hvort þetta er gert með einhverjum afskiptum ríkisins eða ekki. Evrópubandalagið hefur skyldað fáeinar iðngreinar til að stuðla að aukinni kolefnisbindingu sem mótvægisaðgerð á móti stækkunum sem leiða til aukinnar mengunnar. Almennt líta ríkin mjög jákvætt á að slíkur innri markaður myndist, enda mun það stuðla að því að auðveldara verður fyrir ríkið að ná markmiðum sínum um minni nettó losun gróðurhúsalofttegunda. 

Það að ríkið þurfi að meta kolefnisbindinguna á landsvísu hefur gert hana að markaðsvöru og raunverulegri afurð skógræktar. Það er hinsvegar almennt ekki ríkið sem greiðir fyrir hana beint, nema þá með því að auka áherslu á nýskógrækt í ríkisrekstri sínum og stuðla að minni skógareyðingu með breytingum á skipulagi og landnýtingu. 
Engar umræður urðu um tillögu B-2. Fundarstjóri bar hana því upp og var hún samþykkt samhljóða.

Björn Ármann Ólafsson mælti fyrir eftirfarandi:
Tillaga B-3

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, skorar á Alþingi að standa við lögin um Landshlutabundin skógræktarverkefni sem hafa það að markmiði að 5% láglendis verði klætt skógi á næstu 40 árum. Til að ná þessu markmiði laganna þarf að minnsta kosti að þrefalda árlega gróðursetningu frá því sem nú er.“ 

Greinargerð:

Í erindi sem haldið var af Bjarna Diðrik Sigurðssyni skógfræðiprófessor við LBHÍ kom fram að ef árleg gróðursetning verði ekki aukin frá því sem nú er megi gera ráð fyrir að við lok Landshlutabundinna skógræktarverkefna árið 2040 hafi aðeins tekist að klæða um 2% láglendis skógi, eða um 80.000 hektara. Helsti þröskuldur fyrir aukinni árlegri gróðursetningu er að fjárframlög til Landshlutabundinna skógræktarverkefna hafa ekki fylgt þeirri áætlun sem löggjafinn setti fram né þingsályktunartillögu landbúnaðarráðherra frá 2003.

Til máls tóku Hulda, Björn Ármann, Ásvaldur Magnússon, Edda, Karl og Skúli Alexandersson (form.stj. Vl.skóga). Velt var upp þeim möguleika að taka fram í tillögunni að við setningu nýrra laga um landshlutabundin skógræktarverkefni bæri að leggja áherslu á 5% eða hærra hlutfall, m.t.t. vægis skógarins til mótvægis á losun gróðurhúsalofttegunda. Þessu var mótmælt, m.a. á þeim forsendum að það hefði frestandi áhrif á tillöguna að tengja hana við endurskoðun þeirra laga. Um væri að ræða að standa við áform núgildandi laga. Bent var á skýrslu Ríkisendurskoðunar frá 2004 af þessu tilefni, þar sem  fram kemur að landshlutaverkefnin eru fjarri þeim markmiðum sem þeim voru sett skv. upphaflegri 40 ára framvinduáætlun.(Sjá á vef stofnunarinnar/skýrslur: & Skógrækt. Lagaumhverfi Skógræktar ríkisins og landshlutabundinna skógræktarverkefna )  Það væru því ekki einvörðungu skógarbændur sem þrýstu á Alþingi og fjárveitingavaldið um að standa við gerðar áætlanir.

Að lokinni umræðunni bar fundarstjóri tillögu B-3 upp og var hún samþykkt samhljóða.

Björn Ármann Ólafsson mælti fyrir eftirfarandi:
Tillaga B-4

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, fagnar þeim merka áfanga að Landbúnaðarháskóli Íslands hafi nú komið á fót prófessorsstöðu í skógfræði við skólann. Í því felst mikil viðurkenning á þessari nýju búgrein. Jafnframt beinir fundurinn því til rektors Landbúnaðarháskólans að endurreisa sem fyrst sérstaka námsbraut fyrir háskólakennslu í skógrækt og skógfræði sem áður hafði verið sett upp við Háskólann á Hvanneyri en lögð var niður nú þegar hinn nýi háskóli tók til starfa.“

Greinargerð:

Fram kemur í stefnumótun LSE að:

· Samtökin beiti sér fyrir menntun í skógrækt á háskólastigi

· Eflt verði samstarf við háskólastofnanir í landbúnaði á sviði menntunar.

Eftir að hin nýja prófessorsstaða hafði verið auglýst við Landbúnaðarháskólann var skógræktarbrautin á Hvanneyri lögð niður. Jafnframt ríkir nú mikil óvissa um hver verður framtíð svokallaðs tveggja ára diplómanáms í skógræktartækni sem sett hafði verið upp við Garðyrkjuskóla ríkisins, sem nú er einnig hluti af Landbúnaðarháskólanum. Með þessari ályktun vill LSE beita sér fyrir að Landbúnaðarháskólinn haldi áfram því starfi sem hafið var á Hvanneyri, að bjóða upp á skógfræði sem gilt háskólanám til B.S. gráðu.
Engar umræður urðu um tillögu B-4. Fundarstjóri bar hana því upp og var hún samþykkt samhljóða.

Hópur C - um fjármál o.fl.:

Fundarstjóri benti á að tillögur C-1 til 3 voru samþykktar undir 4. lið fundarins. Tillögurnar eru svohljóðandi:

Tillaga C-1

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, samþykkir að stjórn LSE fái greidd laun fyrir árið 2005 eins og hér segir:

Formaður


50.000


  50.000

Gjaldkeri


50.000


  50.000

Aðrir stjórnarmenn

40.000


120.000

Varamenn


         0






Stjórnarlaun samtals




220.000“

TillagaC- 2

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005,  samþykkir að félagsgjald til samtakanna verði óbreytt, 1000 krónur.“ 

Tillaga C-3

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, samþykkir fjárhagsáætlun fyrir árið 2005.

Tekjur:

Endurgreiðsla v. vsk.




  350.000

Félagsgjöld





  550.000

Búnaðargjald





  750.000

Framl.landbúnaðarn. Alþingis


             0

Vaxtatekjur





    50.000


Tekjur alls 





1.700.000

Gjöld:

Aðalfundur





   500.000

Fulltrúarráðsfundur




   500.000

Haustfundur LSE




   220.000

Ráðstefnur og námskeið



   150.000

Aðkeypt þjónusta




              0

Stjórnarlaun





   220.000

Bankakostnaður




     10.000

Óviss útgjöld





   100.000


Gjöld samtals





1.700.000.“

Tillögur C-1 til 3 skoðast samþykktar undir 4. lið fundarins.

Sigurður Jónsson mælti fyrir eftirfarandi:

Tillaga C-4

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, felur stjórn samtakanna að vinna að þeim markmiðum sem sett eru fram í skýrslunni „Framtíðarsýn landssamtaka skógareigenda 2005-2010 – Samvinna og þekking“ sem gengið var frá af ParX Viðskiptaráðgjöf IBM í maí 2005.“  

Greinargerð:

Skýrslan greinir frá meginhlutverki, framtíðarsýn, áherslum gagnvart hagsmunaaðilum og meginmarkmiðum LSE og á að geta orðið samtökunum öflug leiðsögn í starfi.  Ætíð verður þó að hafa hugfast að markmið getur þurft að laga að aðstæðum hverju sinni og jafnframt verður stjórn að hafa möguleika og heimildir til að nýta þær leiðir sem færar reynast á hverjum tíma til þess að ná markmiðum samtakanna.  Varðandi fjármögnun á starfi framkvæmdastjóra fyrir samtökin vill fundurinn benda á að kannaður verði sá möguleiki að slíkt starf verði kostað af árlegri fjárveitingu til landshlutabundinna skógræktarverkefna og reynt verði að fá viðbótarfjármagn til að mæta því.  Þessu til áréttingar skal bent á að fulltrúaráðsfundur LSE sem síðastliðið vor fór yfir tillögur til breytinga á lögum um landshlutabundin skógræktarverkefni lagði til að 2% af fjármagni sem veitt er til verkefnanna renni til félagsstarfsemi skógarbænda.

Engar umræður urðu um tillöguna og var hún borin upp og samþykkt samhljóða. 

Álfhildur Ólafsdóttir mælti fyrir eftirfarandi:

Tillaga C-5

„Aðalfundur LSE, haldinn á Laugum í Sælingsdal, 20. ágúst 2005 beinir þeim tilmælum til stjórnar samtakanna að hún, fyrir hönd skógarbænda, stuðli að stofnun þróunarfélags í formi hlutafélags með það að markmiði að þróa úrvinslu skógarafurða.

Þróunarfélagið verði byggt upp þannig að LSE og skógarbændafélögin eigi 51% í félaginu á móti ríkinu og öðrum fjárfestum er málið varða.t.d landshlutaverkefnunum.“

Greinargerð.

Þróunarfélaginu verði gefin 3-5 ár til að koma með fullmótaða tillögu að framleiðslu og markaðsetningu afurða úr skógi. Skógarbændum og öðrum fjárfestum verði gefin kostur á að kaupa eða yfirtaka hugmyndina og koma henni á framleiðlustig.
Hlutafé félagssins verði það minnsta 30 miljónir og verði aflað úr atvinnu og þróunarsjóðum svo og með hlutafjárloforðum skógarbænda í gegnum landshlutaverkefnin.
Til máls tóku Guðmundur Ólafsson (framkv.st. Héraðsskóga),  Jón Loftsson skógræktarstjóri, Edda og Hulda.
Fram kom  að hugmyndin að baki tillögunni væri umræða um nýtingu grisjunarviðar. Varhug var goldið við stofnun félags á landsvísu, en hvatt til frumkvöðlastarfs í heimabyggð og nefnt að stofnun sjóðs sem hefði það að markmiði að koma hugmyndum á framfæri og úthluta styrkjum væri e.t.v. heppilegra fyrirkomulag. Minnt var á þróunarstarf Viðarnýtingarnefndar.  Formaður LSE kvaðst reiðubúin að draga tillöguna til baka. Því var mótmælt þar sem grunnhugmyndin væri góð. Fram kom eftirfarandi:

Breytingartillaga við tillögu C-5. (Auk niðurfellingar greinargerðar)

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, beinir þeim tilmælum til stjórnar samtakanna að hún, fyrir hönd skógarbænda, kanni möguleika á  stofnun þróunarsjóðs  sem hafi það markmið að styðja við og styrkja úrvinnslu skógarafurða í heimabyggð. Stjórnin vinni að hugmyndm um form og eðli slíks sjóðs í nánu samstarfi við Skógrækt ríkisins og landshlutabundnu skógræktarverkefnin.“
Til máls um breytingartillöguna tóku Stefán Á. Jónsson, Sigurður Jónsson og Jón Zimsen.

Fagnað var hugmynd um stofnun sjóðs í stað félags og þakkir færðar til framkvæmdastjóra Héraðsskóga og skógræktarstjóra fyrir framkomnar ábendingar. Upphaflega tillagan var skýrð sem framlag til að kalla á meiri umræðu um þróun úrvinnslu, þar sem kraft vantaði í þann mikilvæga þátt. Fram kom breytingartillaga við breytingartillögu C-5

um að sleppa orðunum „í heimabyggð,“ en hafa breytingartillöguna að öðru leyti óbreytta.

Fundarstjóri bar upp breytingartillöguna svo breytta: 

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, beinir þeim tilmælum til stjórnar samtakanna að hún, fyrir hönd skógarbænda, kanni möguleika á  stofnun þróunarsjóðs  sem hafi það markmið að styðja við og styrkja úrvinnslu skógarafurða. Stjórnin vinni að hugmyndum um form og eðli slíks sjóðs í nánu samstarfi við Skógrækt ríkisins og landshlutabundnu skógræktarverkefnin.“

Breytingartillagan með áorðinni breytingu C-5 var nú borin upp og samþykkt með 43 atkvæðum gegn 37.

Hópur D - um hlutverk skógarbænda í stjórnum landshlutabundinna skógræktarverkefna o.fl.:

Jóhann G. Jóhannsson mælti fyrir  eftirfarandi:

Tillaga  D-1

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, beinir þeim tilmælum til stjórna aðildarfélaganna að þær tilnefni formann eða annan stjórnarmann til setu í stjórnum landshlutabundnu verkefnanna til að tryggja skilvirk samskipti milli skógareigenda og stjórna verkefnanna.“ 

Engar umræður urðu um tillögu D-1. Fundarstjóri bar hana því upp og var hún samþykkt samhljóða.
Jóhann G. Jóhannsson mælti fyrir eftirfarandi:

Tillaga  D-2

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, lýsir ánægju sinni yfir tilmælum Brynjólfs Jónssonar framkvæmdastjóra Skógræktarfélags Íslands um að teknar verði upp formlegar viðræður við Landsamtök skógareigenda um ýmis hagsmunamál skógræktar. Fundurinn beinir þeim tilmælum til framkvæmdastjóra Skógræktarfélags Íslands að hafa forgöngu um að boða til fundar um væntanleg samskipti.“ 

Til máls tóku Jóhanna H. Sigurðardóttir, Hulda Guðmundsdóttir, Torfi Bergsson, Sigurður Guðmundsson, Birgir Þórðarson og Ásvaldur Magnússon. Skoðanir voru skiptar um ágæti tillögunnar, allt frá tillögu um að vísa henni frá, til mikillar ánægju með tilurð hennar. Þá komu og fram breytingartillögur:

Fundarstjóri bar upp frávísunartillögu. Hún var felld með 22 atkvæðum gegn 13.

Fram kom breytingartillaga um að í stað orðanna “lýsir ánægju sinni yfir tilmælum” komi “þakkar tilmæli.“

Fram kom breytingartillaga um að síðasta setning tillögunnar yrði felld út, frá og með “Fundurinn beinir...” 

Fundarstjóri bar fyrri breytingartillöguna upp: og var hún samþykkt samhljóða. Þá bar fundarstjóri upp síðari breytingartillöguna og var hún felld með 14 atkvæðum gegn 11.

Þá var tillaga D-2  borin upp með svo breytt:

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, þakkar tilmæli Brynjólfs Jónssonar framkvæmdastjóra Skógræktarfélags Íslands um að teknar verði upp formlegar viðræður við Landsamtök skógareigenda um ýmis hagsmunamál skógræktar. Fundurinn beinir þeim tilmælum til framkvæmdastjóra Skógræktarfélags Íslands að hafa forgöngu um að boða til fundar um væntanleg samskipti.“ 

Tillagan var samþykkt með 30 atkvæðum gegn 2.

Jóhann G. Jóhannsson mælti fyrir  eftirfarandi:

Tillaga  D-3

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, beinir þeim tilmælum til landbúnaðarráðuneytisins að við endurskoðun laga um landshlutabundin skógræktarverkefni, verði hlutur skógarbænda í stjórnum verkefnanna ekki skertur frá því sem verið hefur í núgildandi lögum. Fundurinn ítrekar  þá afstöðu sem fram kom í álitsgerð fulltrúaráðsfundar LSE þann 27. apríl 2005 um að í stjórn hvers verkefnis skuli hið minnsta einn aðili vera tilnefndur af félagi skógarbænda á viðkomandi svæði.“ 

Greinargerð: 

Á aðalfundum LSE frá 2002- 2004 hafa skógarbændur ályktað um nauðsyn þess að  við endurskoðun laga nr. 56/1999 verði vægi skógarbænda í stjórnum landshlutabundinna skógræktarverkefna aukið. Aðalfundur félaga skógarbænda í héruðunum hafa sömuleiðis ályktað um málið og lagt áherslu á að hlutur skógarbænda í verkefnastjórnunum verði í það minnsta ekki skertur frá því sem verið hefur í núgildandi lögum.

Á fulltrúafundi aðildarfélaga LSE 27. apríl 2005 var farið yfir fyrirliggjandi drög að nýjum lögum um landshlutabundin skógræktarverkefni, sem kynnt höfðu verið sem Frumvarp til laga um breytingu á lögum nr. 3/1995, um skógrækt. Í athugasemdum fundarins við drögin, sem sendar voru ráðuneytinu, er lagt til að hið minnsta verði einn stjórnarmaður í hverri verkefnastjórn tilnefndur af félagi skógarbænda á viðkomandi svæði. Þessi skoðun er áréttuð í framangreindri ályktun aðalfundar LSE árið 2005.
Fram kom breytingartillaga: 

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005,  beinir þeim tilmælum til landbúnaðarráðuneytisins að við endurskoðun  laga um landshlutabundin skógræktarverkefni verði tveir stjórnarmenn tilnefndir frá skógarbændum á viðkomandi svæði og einn frá ráðuneyti. Fundurinn ítrekar fyrri álitsgerðir fulltrúaráðsfundar LSE og aðalfunda um aukin áhrif skógarbænda á stjórnir  verkefnanna.“ 

Ásvaldur Magnússon, tók til máls um breytingartillöguna og vísaði til orða Halldórs Jónssonar hdl. við upphaf vinnu hans með stjórn LSE að endurskoðun laga um landshlutabundin skógræktarverkefni að í svona stjórn ættu þeir að vera sem mestra hagsmuna ættu að gæta. Jón Zimsen, Skúli Alexandersson og  Hulda Guðmundsdóttir tóku til máls og lögðust gegn breytingartillögunni. Edda Björnsdóttir kvaddi sér hljóðs og vildi gera þá grein fyrir breytingartillögunni að hún væri fram komin vegna áskorana um að menn vildu hafa áhrif. Það væri gott veganesti fyrir LSE inn í umræðuna um lögin og enn meira bakland en í upphaflegu tillögunni sem fæli í sér undanhald.

Fundarstjóri bar upp breytingartillöguna. Var hún felld með 30 atkvæðum gegn 11.

Þá var upphaflega tillagan D-3 borin upp og var hún samþykkt með 35 atkvæðum.

Jóhann G. Jóhannsson bar fram eftirfarandi: 

Tillaga D-4

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, ítrekar það að nöfn landshlutabundnu skógræktarverkefnanna: Skjólskógar á Vestfjörðum, Vesturlandsskógar, Suðurlandsskógar, Norðurlandsskógar Austurlandsskógar og Héraðsskógar haldi sér í nýjum lögum um verkefnin.“
Litlar umræður urðu um ástæður tillögunnar, en fram kom að eðlilegt væri að telja verkefnin upp eftir stafrófsröð. Fundarritari breytti tillögunni svohljóðandi og var hún samþykkt svo breytt:

„Aðalfundur Landssamtaka skógareigenda (LSE), haldinn á Laugum í Sælingsdal þann 20. ágúst 2005, ítrekar það að nöfn landshlutabundnu skógræktarverkefnanna: Austurlandsskógar, Héraðsskógar, Norðurlandsskógar, Skjólskógar á Vestfjörðum, Suðurlandsskógar og Vesturlandsskógar,  haldi sér í nýjum lögum um verkefnin“. (.“)
7. Önnur mál

Sigurður Guðmundsson kom með eftirfarandi tillögu:

„Aðalfundur Landssamtaka skógareigenda haldinn að Laugum í Sælingsdal 20. ágúst 2005 skorar á Alþingi Íslendinga að binda endi á það ófremdarástand sem lausaganga sauðfjár veldur, með því að setja lög sem skylda eigendur sauðfjár til að gera fjárheldar girðingar á landi sínu, að viðlagðri ábyrgð þeirra ef sauðféð veldur skaða á öðrum jörðum og á umferð á vegum.“

Formaður LSE, Edda Björnsdóttir bar fram frávísunartillögu og var hún samþykkt með 45 atkvæðum gegn 9.

Þorgrímur Guðbjartsson þakkaði góðan fund.

Edda Björnsdóttir óskaði eftir því að ársskýrslur landshlutabundinna skógræktarverkefna verði framvegis sendar LSE og hvatti þá félagsmenn sem sæti eiga í stjórnum verkefnanna að þeir sjái til þess að svo verði í framtíðinni.

Þá greindi Edda frá því að á næsta ári yrði aðalfundur LSE á Héraði, en fór mjög dult með tíma- og staðsetningu fundarins. Sagði að það kæmi í ljós...

Að því búnu, um kl. 16:20,  lokaði fundarstjóri mælendaskrá, en fundurinn var um tveimur klukkustundum lengri en ráð hafði verið gert fyrir í auglýstri dagskrá.

Fundarritarar: Hulda Guðmundsdóttir og Bergþóra Jónsdóttir.

Ásmundur Þórarinsson Vífilsstöðum Hróarstungu

Lilja Magnúsdóttir Tálknafirði

Halldóra Bjarnadóttir Tálknafirði

